
BUDJET TASHKILOTLARNING 
XARAJATLAR SMETALARI VA 

SHTAT JADVALLARINI TUZISH 
HAMDA TASDIQLASH

Abdurasulov Sardor Toʻlqin oʻgʻli
Bank-moliya akademiyasi tinglovchisi

Annotatsiya: Mazkur maqolada budjet tashkilotlarining xarajatlar smetalari va shtat jadvalarini tuzish hamda tasdiqlash 
jarayonlari tahlil qilinadi. Budjet mablagʻlarini samarali boshqarish, moliyaviy resurslarni oqilona taqsimlash va tashkilot-
larning barqaror ishlashini ta'minlashning huquqiy va iqtisodiy asoslari oʻrganiladi. Maqolada, shuningdek, budjet tashki-
lotlarining shtat jadvali va xarajatlar smetasini toʻgʻri tuzish orqali ishchi resurslari samaradorligini oshirishga qaratilgan 
tavsiyalar beriladi.

Kalit soʻzlar: budjet tashkiloti, budjet mablagʻlari oluvchilar, xarajatlar smetasi, xarajatlar moddasi, shtat jadvali.

Abstract: This article analyzes the processes of preparing and approving the expenditure estimates and staff schedules 
of budget organizations. It examines the legal and economic foundations of effective budget management, the 
rational allocation of financial resources, and ensuring the stable operation of organizations. The article also provides 
recommendations for improving the efficiency of workforce management through the proper preparation of staff schedules 
and expenditure estimates.

Key words: budget organization, recipients of budget funds, cost estimate, cost item, staff table.

Аннотация: В данной статье рассматриваются процессы составления и утверждения смет расходов и штатных 
расписаний бюджетных организаций. Исследуются правовые и экономические основы эффективного управ-
ления бюджетными средствами, рационального распределения финансовых ресурсов и обеспечения устойчивой 
работы организаций. В статье также приведены рекомендации по повышению эффективности использования 
трудовых ресурсов через правильное составление штатного расписания и сметы расходов.

Ключевые слова: бюджетная организация, получатель бюджетных средств, смета расходов, статья расходов, 
штатное расписание.

K I R I S H
Har qanday budjet tashkiloti har bir xarajatini xarajatlar smetasi asosida amalga oshiradi. Xarajatlar smeta-

sining muhim qismi – shtatlar jadvalidir. Bu hujjatlarni ishlab chiqish, tasdiqlash va roʻyxatdan oʻtkazish, ijrosi 
borasida hisobotlarni takomillashtirish borasida muntazam ishlar olib borilmoqda.

2014-yil 15-dekabrda Oʻzbekiston Respublikasi Adliya vazirligi tomonidan roʻyxatga olingan 2634-sonli 
“Budjet tashkilotlari va budjet mablagʻlari oluvchilarning xarajatlar smetasi va shtat jadvallarini tuzish, tas-
diqlash va roʻyxatdan oʻtkazish tartibi toʻgʻrisida”gi Nizom hamda Oʻzbekiston Respublikasi Budjet kodeksiga 
muvofiq Oʻzbekiston Respublikasi Davlat budjetidan moliyalashtiriladigan budjet tashkiloti va budjet mablagʻlari 
oluv chilarning xarajatlar smetasi va shtat jadvallari, daromadlar va xarajatlar smetalari, vaqtinchalik xarajatlar 
smetalari, shuningdek, budjet mablagʻlarini taqsimlovchilarning jamlanma xarajatlar smetasi va shtat jadvalla-
rini tuzish, tasdiqlash va roʻyxatdan oʻtkazish tartibini belgilanadi. 

M A V Z U G A  O I D  A D A B I Y O T L A R  S H A R H I
Budjet tashkilotlarining xarajatlar smetalari va shtat jadvallarini tuzish va tasdiqlash jarayonlariga oid ilmiy 

tadqiqotlar va adabiyotlar sohadagi turli nazariy va amaliy jihatlarni qamrab oladi. Quyida ushbu mavzudagi 
asosiy manbalarning muxtasar sharhi keltiriladi.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

596 https://yashil-iqtisodiyot-taraqqiyot.uz

YA S H I L  I Q T I S O D I Y O T  VA  TA R A Q Q I Y O T 2024-yil, sentyabr.  № 9-son.

Qurbonov A.R. budjet tashkilotlarida xarajatlar smetasini tuzishning iqtisodiy samaradorlikka ta’sirini oʻr-
gangan. Uning tadqiqotlariga koʻra, toʻgʻri tashkil qilingan smeta tashkilotning moliyaviy barqarorligini ta’min-
lashda muhim rol oʻynaydi va mablagʻlarni oqilona taqsimlashga yordam beradi.

Karimova N.I. shtat jadvallarini tuzish va uning budjet tashkilotlarining samarali ishlashidagi ahamiyatiga 
e’tibor qaratadi. Uning tadqiqotida shtat jadvallarining toʻgʻri tashkil etilishi ish jarayonlarini optimallashtirish va 
mehnat unumdorligini oshirishga katta ta’sir koʻrsatishi ta’kidlanadi.

Xalqaro manbalarda, jumladan, Jahon banki va Xalqaro valyuta jamgʻarmasi hisobotlarida budjet tashkilot-
larining moliyaviy boshqaruvi va xarajatlar rejalashtirishga doir ilgʻor tajribalar yoritilgan. Ushbu tadqiqotlarda 
budjet mablagʻlarining samarali va maqsadli sarflanishiga e’tibor qaratilgan.

Saidov Sh.J. Oʻzbekistonda budjet tashkilotlarining moliyaviy boshqaruvi va shtat jadvallarini takomillasht-
irishga oid islohotlarni chuqur tahlil qilgan. Uning ishlarida budjet mablagʻlarini samarali boshqarish va shtat 
jadvallarini optimallashtirish boʻyicha tavsiyalar ilgari surilgan.

Shu tariqa, mazkur adabiyotlar budjet tashkilotlaridagi xarajatlar smetalari va shtat jadvallarini tuzish jara-
yonini samarali boshqarishning nazariy va amaliy jihatlarini yoritadi.

T A D Q I Q O T  M E T O D O L O G I YA S I
Ushbu tadqiqot ishlarini amalga oshirishda ilmiy tadqiqot metodologiyasida keng qoʻllaniladigan usullardan 

foydalanildi. Mavzuni oʻrganishda umumiylikdan individuallikka va aksincha tartibda deduksion yoki induksion 
usullardan foydalanish samara bersa, abstrakt-mantiqiy fikrlash usuli esa jarayonni tizimli tahlil qilishda ahami-
yatlidir. Ilmiy tahlil jarayonida ana shu ilmiy tadqiqot usullaridan, xususan, kuzatish, umumlashtirish, guruhlash, 
taqqoslash, tahlil qilishda esa sintez va tahlil usullarini keng foydalanildi.

T A H L I L  V A  N A T I J A L A R
Budjet tashkilotlarining samarali faoliyatini ta’minlashda xarjatlar smetalari va shtat jadvallarini toʻgʻri tuzish 

hamda tasdiqlash muhim ahamiyatga ega. Mazkur jarayonlar budjet mablagʻlarining maqsadli sarflanishini, 
davlat mablagʻlarining samarali taqsimlanishini va tashkilot faoliyatining barqarorligini ta’minlashga qaratilgan. 
Budjet tashkilotlari uchun xarajatlar smetasini tuzish va shtat jadvallarini aniqlash jarayonida davlat moliyaviy 
siyosati, qonunchilik normalari hamda tashkilot faoliyatining xususiyatlari inobatga olinadi.

Budjet tashkilotining smetasida uning barcha daromadlari aks ettirilishi shart: bu davlat budjeti yoki budjet 
tashkilotining pullik xizmat koʻrsatishi va boshqa qonunda man etilmagan faoliyati, mulkini ijaraga berish va 
boshqalar hisobidan tushadigan daromadlari. Shu nuqtayi nazardan e’tirof etish kerakki, “smeta” tushunchasi-
ning mazmuni ham kengayib bormoqda, chunki unda budjet tashkilotining moliyaviy oqimlari aks etilgan. Xara-
jatlar smetasi bu tashkilotning bir yillik moliyaviy rejasini aks ettiruvchi nizomi boʻlib, unda asosiy daromadlar 
manbalari va yil choraklari boʻyicha taqsimlangan xarajatlar hajmi va maqsadlari koʻrsatiladi. Mazkur moli-
yaviy nizom mablagʻ oluvchi tashkilotning mablagʻ olish va xarajatlarini amalga oshirish borasidagi huquqlari va 
majburiyatlarini aniqlashtirishga qaratilgandir.

Xarajatlar smetasini yuqorida keltirilgan Nizomga muvofiq budjet tashkilotlari va budjetdan mablagʻ oluv-
chilar tuzadilar. Moliya organlari va budjet mablagʻlarini taqsimlovchilar budjet tashkilotlari hamda budjet mab-
lagʻlari oluvchilarning xarajatlar smetalariga doir hisob-kitoblarni oʻrnatilgan tartibda talab qilib borish majburi-
yatlari va vakolatlari mavjud. 

Xarajatlar smetasi budjet tashkilotlari va budjet mablagʻlari oluvchilar tomonidan ularga tegishli moliya yili 
uchun etkazilgan budjetdan ajratiladigan mablagʻlar hajmi doirasida tuziladi. 

Budjet tashkilotlari va budjet mablagʻlari oluvchilarga tegishli moliya yili uchun budjetdan ajratiladigan 
mablagʻlar hajmini etkazish tegishli moliya organlari yoki budjet mablagʻlarini taqsimlovchilar tomonidan budjet 
toʻgʻrisidagi qonun hujjatlarida belgilangan muddatlarda amalga oshiriladi. 

Budjet mablagʻlarini taqsimlovchilarga tegishli moliya yili uchun budjetdan ajratiladigan mablagʻlar hajmini 
etkazish Oʻzbekiston Respublikasi Iqtisodiyot va moliya vazirligi tomonidan budjet toʻgʻrisidagi qonun hujjat-
larida belgilangan muddatlarda amalga oshiriladi. 

Xarajatlarning quyidagi guruhlari Davlat budjetidan mablagʻ bilan ta’minlanadi:
I. Ish haqi va unga tenglashtirilgan toʻlovlar. 
II. Ish haqiga qoʻshimchalar. 
III. Kapital qoʻyilmalar. 
IV. Boshqa xarajatlar. 
Xarajatlar smetasini tuzish boʻyicha ishlarni tashkil etish davomida Oʻzbekiston Respublikasi va  

Qoraqalpogʻiston Respublikasi vazirliklari, davlat qoʻmitalari va idoralari, tegishli hokimiyatlarning boshqarma 
va boʻlimlari oʻzlariga boʻysunuvchi tashkilotlarga budjet toʻgʻrisidagi qonun hujjatlari va moliya organining 

mazkur masala boʻyicha koʻrsatmalaridan kelib chiqib, kelgusi yil uchun smetalarni tuzish tartibi va muddatlari 
toʻgʻrisida koʻrsatmalar beradi. 

Buning uchun Oʻzbekiston Respublikasi va Qoraqalpogʻiston Respublikasi vazirliklari, davlat qoʻmitalari va 
idoralari, tegishli hokimiyatlarning boshqarma va boʻlimlari boʻysunuvidagi budjet tashkilotlari va budjet mab-
lagʻlari oluvchilarning rahbarlari hamda tegishli xodimlarining kengashini chaqiradilar va xarajatlar smetasini 
tuzish tartibi va muddatlari toʻgʻrisida yoʻl-yoʻriqlar koʻrsatadilar, ularga tashkilotlarning xarajatlar smetasini 
tuzish tartibi masalalari boʻyicha qonun hujjatlari talablarini tushuntiradilar, budjet mablagʻlari boʻyicha xarajatlar 
smetasi hisob-kitoblarini qonun hujjatlariga muvofiq kelishi majburiyligi, xarajat qilishda smeta-shtat intizomiga 
va tejamkorlik rejimiga rioya qilish haqida koʻrsatmalar beradilar, shuningdek xarajatlar smetasini tuzish hamda 
blankalarni toʻldirish texnikasi masalalari boʻyicha yoʻl-yoʻriqlar koʻrsatadilar. 

Bir vaqtning oʻzida boʻysunuvidagi budjet tashkilotlari va budjet mablagʻlari oluvchilarga kelgusi yil uchun 
iqtisodiy va ijtimoiy rivojlanish dasturlariga muvofiq asosiy koʻrsatkichlarni yozma ravishda xabar qiladilar. 

Xarajatlar smetasi boʻyicha xarajatlarni hisoblab chiqarish iqtisodiy va ijtimoiy rivojlantirish dasturlari koʻr-
satkichlariga va tejamkorlikning qat’iy rejimini hisobga olgan holda mablagʻlarga boʻlgan ehtiyojga muvofiq 
amalga oshirilishi lozim.

Xarajatlarni hisoblab chiqarishda quyidagilarga amal qilinadi: 
– belgilangan tartibda tasdiqlangan ijtimoiy va iqtisodiy rivojlantirish dasturlariga; 
– davlat hokimiyati va boshqaruvi organlari tomonidan ularga taqdim etilgan budjet sohasidagi vakolatlari 

doirasida qabul qilingan normativ-huquqiy hujjatlarga; 
– belgilangan tartibda tasdiqlangan budjet tashkilotlari xarajatlarining normativlariga;
– tovar va xizmatlarning davlat tomonidan tartibga solinadigan narxlari va tariflariga. 
Xarajatlar smetasiga ish haqi uchun budjetdan ajratiladigan mablagʻlar qonun hujjatlari bilan belgilangan 

lavozim maoshlari va bazaviy mehnatga haq toʻlash stavkalari, ularga qoʻshimcha haq toʻlash va ustamalar 
hamda amaldagi namunaviy shtatlar va shtat normativlariga rioya etilgan holda kiritiladi. Ishbay shaklida bajaril-
adigan ishlar uchun ish haqi, moliya yiliga xarajatlar smetasida nazarda tutilgan shunday ishlarning hajmidan 
kelib chiqib xarajatlar smetasiga kiritiladi. 

Tarmoqlar kesimida: 
– pedagog xodimlar ish haqi uchun budjetdan ajratiladigan mablagʻlarni aniqlashda qonun hujjatlarida 

belgilangan bazaviy mehnatga haq toʻlash stavkalaridan, daftarlarni tekshirganlik, sinf rahbarligi va boshqalar 
uchun qoʻshimcha haq toʻlashni hisobga olgan holda oʻquv rejasiga muvofiq tuzilgan tarifikasiyalardan kelib 
chiqiladi; 

– tibbiyot xodimlari ish haqi uchun budjetdan ajratiladigan mablagʻlarni aniqlashda qonun hujjatlariga 
muvofiq bazaviy mehnatga haq toʻlash stavkalari va shartlarini hisobga olgan holda tuzilgan tarifikasiyalardan 
kelib chiqiladi. 

Stipendiya xarajatlari stipendiyalar miqdorlari va stipendiya bilan ta’minlash tartibiga muvofiq hisoblanadi. 
Yagona ijtimoiy toʻlovni toʻlash xarajatlari xarajatlar smetasiga belgilangan stavkalardan va qonun hujjat-

lariga muvofiq yagona ijtimoiy toʻlov toʻlanadigan barcha toʻlov summalaridan kelib chiqqan holda kiritiladi. 
Bunda har yili tasdiqlanadigan budjet parametrlarida qabul qilingan mezonlar qoʻllaniladi.

Ish beruvchining fuqarolik javobgarligini majburiy sugʻurta qilish boʻyicha sugʻurta mukofotini toʻlash xara-
jatlari xarajatlar smetasiga qonun hujjatlarida belgilangan tartibda ish beruvchining barcha xodimlarining oʻtgan 
yilgi ish haqining haqiqiy xarajatlaridan kelib chiqqan holda kiritiladi.

Xoʻjalik xarajatlari, jumladan, kommunal xizmatlar uchun xarajatlar har bir tashkilotga koʻrsatiladigan 
xizmatga belgilangan limit (jismoniy hajmlar) doirasida hamda narx va tariflar hisobga olingan holda hisobla-
nadi. 

Telefon va boshqa telekommunikasiya xizmatlari xarajatlari abonent raqamlari soni va xizmatlar uchun 
tasdiqlangan tariflaridan kelib chiqib hisoblanadi. Bunda limitdan ortiqcha foydalanilgan aloqa xizmatlari, shu 
jumladan, shaharlararo (xalqaro) soʻzlashuvlar uchun, internet xizmatlari va boshqa aloqa xizmatlari xarajatlari 
budjet tashkilotlarining xarajatlar smetasida tegishli moliya organlari bilan kelishilgan holda ularning faoliyat 
xususiyatlaridan va mazkur xizmatlarga boʻlgan talabidan kelib chiqib nazarda tutiladi. 

Davolash, bolalar va boshqa ijtimoiy soha budjet tashkilotlarida ovqatlanishga ketadigan xarajatlar budjet 
tashkilotlarining har bir turi uchun tasdiqlangan ovqatlanish kunining natural me’yorlaridan va oʻrtacha yillik 
sonidan kelib chiqib hisoblanadi.

Dori-darmonlarga ketadigan xarajatlar kuniga bir bemorga hisoblangan dori-darmonlar me’yoriga qarab 
belgilanadi. 

Ijtimoiy-madaniy tashkilotlarning ayrim guruhi uchun kiyim-kechak, poyabzal, choyshab, koʻrpa-toʻshak 
anjomlari va boshqa yumshoq anjomlar sotib olishga ketadigan xarajatlar mavjud moddiy ta’minotning me’yor-
lari asosida ajratilgan mablagʻlar doirasida hisoblanadi.

Suv, oʻrmon xoʻjaligi va boshqa tashkilotlarni saqlash xarajatlari ularning bajarayotgan ish me’yori va 
hajmidan kelib chiqqan holda aniqlanadi. 

Qoʻriqlash faoliyati xizmatlarining toʻlovi bilan bogʻliq xarajatlar mazkur xizmatlarni etkazib beruvchilarning 
tariflariga muvofiq aniqlanadi. 

Tashkilotlarning binolar, inshootlar, transport vositalaridan foydalanish, binolar va transport vositalari, shu-
ningdek, boshqa mulk ijarasi bilan bogʻliq xarajatlari qonun hujjatlarida belgilangan xarajatlar me’yori, limitlar va 
natural koʻrsatkichlardan kelib chiqib aniqlanadi. 

Xizmat safarlariga xarajatlar tashkilotlarning oldiga qoʻyilgan vazifalaridan, shuningdek, qonun hujjatlarida 
belgilangan me’yorlardan kelib chiqqan holda aniqlanadi. 

Budjet tizimi budjetlari xarajatlarining iqtisodiy tasnifi boʻyicha boshqa xarajatlarni aniqlashda oʻzgacha 
koʻrsatkichlar va uslublar qoʻllanishi mumkin, ularning asoslanganligi xarajatlar smetasini roʻyxatdan oʻtkazuv-
 chi tegishli budjet mablagʻlarini taqsimlovchilar va moliya organlari tomonidan tekshiriladi.

Xarajatlar smetalarini tasdiqlash joriy moliya yilining 
10 martidan kechiktirmay amalga oshiriladi. Bunda, budjet mablagʻlarini taqsimlovchi boʻysunuvidagi budjet 

tashkilotlari va budjet mablagʻlari oluvchilar xarajatlar smetasini budjet mablagʻlarini taqsimlovchi tomonidan 
belgilangan muddatlarda, biroq joriy moliya yilining 

10 martidan kechiktirmay tasdiqlaydi. 
Budjet tashkilotining birinchi va ikkinchi guruh xarajatlarining shakllanishi bevosita shtat jadvallaridan kelib 

chiqqan holda tuziladi. Budjet tashkilotining shtat jadvalida mehnatga haq toʻlash shartlarida nazarda tutilgan, 
bir yilga hisob-kitob qilingan ustamalar toʻlashga, qoʻshimcha haq toʻlash va xodimlarni moddiy ragʻbatlanti-
rishga yoʻnaltiriladigan mehnatga haq toʻlash jamgʻarmasi alohida satrda koʻrsatiladi. Bunga quyidagilar kiradi: 

– qonun hujjatlariga muvofiq shakllantiriladigan budjet tashkilotlari va muassasalarini moddiy ragʻbatlanti-
rish maxsus jamgʻarmasi (tibbiyot muassasalari, barcha tipdagi umumta’lim maktablari va oʻrta-maxsus, kasb-
hunar ta’limi muassasa¬lari bundan mustasno); 

– mukofotlash, moddiy yordam koʻrsatish, koʻp yillik mehnati uchun bir martalik ragʻbatlantirish uchun 
mehnatga haq toʻlash jamgʻarmasi; 

– koʻp yillik mehnati va maxsus unvonlarga (malaka darajasi, darajali unvon, diplomatik martaba va bosh-
qalar) oylik ustamalar va qoʻshimcha haq toʻlashni belgilash uchun mehnatga haq toʻlash jamgʻarmasi; 

– mehnat ta’tilidagi shaxslarning oʻrnini bosuvchi xodimlarning mehnatiga haq toʻlash uchun mehnatga haq 
toʻlash jamgʻarmasi; 

– umumta’lim, oʻrta-maxsus, kasb-hunar ta’limi muassasalarining direktor jamgʻarmasi va boshqalardan 
iborat.

Budjet tashkilotining shtat jadvalini tasdiqlash joriy moliya yilining 10 martidan kechiktirmay amalga 
oshiriladi. Bunda budjet mablagʻlarini taqsimlovchi boʻysunuvidagi budjet tashkilotlari shtat jadvallarini budjet 
mablagʻlarini taqsimlovchi tomonidan belgilangan, biroq joriy moliya yilining 10 martidan kechiktirmay tas-
diqlaydi.

Budjet kodeksida belgilangan tartibga koʻra, budjet tashkilotlari va budjet mablagʻlari oluvchilar yilning 
birinchi choragini moliyalashtirish vaqtinchalik xarajatlar smetasiga koʻra amalga oshiriladi. Vaqtinchalik xara-
jatlar smetalarini tuzish va tasdiqlash keyingi moliya yilining birinchi choragini oyma-oy boʻlgan holda amalga 
oshiriladi. Bunda vaqtinchalik xarajatlar smetasida nazarda tutiladigan budjetdan ajratiladigan mablagʻlar oʻtgan 
moliya yilining oxirgi choragidagi budjetdan ajratiladigan mablagʻlardan ortiq boʻlmasligi lozim hamda qonun 
hujjatlarida belgilangan tadbirlarni amalga oshirish uchun xarajatlar summasi¬ga aniqlashtirilishi mumkin. 

Kelgusi moliya yilining birinchi choragi uchun budjet tashkilotlarining va budjet mablagʻlari oluvchilarning 
vaqtinchalik xarajatlar smetalari joriy moliya yilining 25 dekabrigacha tuziladi va tasdiqlanadi. 

Vaqtinchalik xarajatlar smetalari asosiy, yillik xarajatlar smetasi tasdiqlangunga qadar amalda boʻladi. 
Bunda roʻyxatdan oʻtkazish uchun taqdim etilgan xarajatlar smetasida birinchi chorak uchun budjetdan ajra-
tiladigan mablagʻlar vaqtinchalik xarajatlar smetasida nazarda tutilgan budjetdan ajratiladigan mablagʻlardan 
kam boʻlmasligi kerak. 

Tasdiqlangan xarajatlar smetasi tegishli moliya organlarida roʻyxatdan oʻtmagunga qadar yuridik kuchga 
ega boʻlmaydi. Budjet mablagʻlarini taqsimlovchilar ularga etkazilgan budjetdan ajratiladigan mablagʻlar hajmi 
doirasida moliyalashtiriluvchi budjet tashkilotlari va budjet mablagʻlari oluvchilarning xarajatlar smetalarini koʻrib 
chiqishni ta’minlaydi. 

Budjet tashkilotlari va budjet mablagʻlari oluvchilar tomonidan taqdim etilgan xarajatlar smetalari zarur hol-
larda mazkur tashkilotlarning rahbarlari ishtirokida koʻrib chiqiladi. Bunda xarajatlar smetalarini koʻrib chiquvchi 
budjet mablagʻlarini taqsimlovchilar quyidagilarni amalga oshirish majburiyatlari va vakolatlariga ega: 

– qonun hujjatlari talablariga, shuningdek, kelgusi yil xarajatlar smetalarini tuzish boʻyicha koʻrsatmalarga 
qat’iy rioya qilinishini ta’minlash;

– tejamkorlik rejimiga amal qilgan holda xarajatlar smetalarida talab etilmaydigan tadbirlar uchun bud-
jetdan ajratiladigan mablagʻlar kiritishga yoʻl qoʻymaslik; 

– alohida tadbirlarni oʻtkazish muddatlari va ularni moliyalashtirishni ta’minlash imkonini hisobga olgan 
holda xarajatlar smetasi boʻyicha budjetdan ajratiladigan mablagʻlarni chorak (oy)larga taqsimlashni ta’minlash; 

– hisob-kitoblar va asoslantirishlar bilan tasdiqlanmagan summalarni xarajatlar smetalarida qabul qilishga 
yoʻl qoʻymaslik. 

Budjet mablagʻlarini taqsimlovchilar xarajatlar smetalarini roʻyxatga olishlarida quyidagilarni tekshirishlari 
lozim: 

– haqi toʻlovi uchun xarajatlar smetasi boʻyicha tasdiqlangan summalarining shtat jadvaliga (bunda xara-
jatlar smetasidagi ish haqi jamgʻarmasi xodimlar toʻliq toʻldirilmaganligi dinamikasidan kelib chiqib, shtat jadva-
lidagidan kam miqdorda tasdiqlanishi mumkinligini nazarda tutish lozim) binoan tasdiqlangan ish haqi summa-
lariga muvofiqligini; 

– roʻyxatdan oʻtkazish uchun taqdim etilgan shtat jadvallarini belgilangan namunaviy shtat normativlariga 
muvofiqligini; 

– shtat jadvalida koʻrsatilgan lavozimlarni xizmatchilarning asosiy lavozimlari va ishchilar kasblari klassi-
fikatoriga muvofiqligini;

– lavozim maoshlari hamda ularga ustamalarning toʻgʻri belgilanganligini; 
– budjet tashkilotlari va muassasalari xodimlarini moddiy ragʻbatlantirish maxsus jamgʻarmasining toʻgʻri 

tashkil qilinganligini; 
– umumta’lim, oʻrta-maxsus, kasb-hunar ta’limi muassasalari direktor jamgʻarmasining toʻgʻri tashkil qilin-

ganligini; 
– xarajatlar smetasida tasdiqlangan stipendiyalar uchun xarajatlar summasini talabalar tarkibi boʻyicha 

hisobot ma’lumotlari va xarajatlar smetasiga muvofiqligini; 
– toʻrtinchi guruh boʻyicha xarajatlar summasi toʻrtinchi guruh xarajatlari yoyilmasiga muvofiqligini; 
– xarajatlar smetasiga kiritilgan xarajatlar boʻyicha boshqa hisob-kitoblar va asoslantirishlarni. 
Budjet mablagʻlarini taqsimlovchilar xarajatlar smetasi asoslanganligini chuqurroq oʻrganish maqsadida 

moliyalashtiriluvchi budjet tashkilotlari va budjet mablagʻlari oluvchilarning xarajatlar smetasini tuzish va ijro 
etishning istalgan bosqichida ularga doir hisob-kitoblarni talab qilishga haqli. 

Agar budjet tashkiloti va budjet mablagʻlari oluvchilarning roʻyxatdan oʻtkazish uchun taqdim etilgan xara-
jatlar smetasi boʻyicha xarajatlar summasi belgilangan tartibda ularga etkazilganiga nisbatan ortiq boʻlsa, budjet 
mablagʻlarini taqsimlovchi tegishli summaga boʻysunuvidagi budjet mablagʻlari oluvchining xarajatlar smetasi 
boʻyicha xarajatlarni qisqartirishga majbur. 

Roʻyxatdan oʻtkazish uchun taqdim etilgan xarajatlar smetasida xarajatlar summasining oshirilishiga yoʻl 
qoʻyilmaydi. 

Respublika budjetidan moliyalashtiriladigan va budjet mablagʻlarini taqsimlovchilar boʻysunuvidagi budjet 
tashkilotlari va budjet mablagʻlari oluvchilarning belgilangan tartibda tasdiqlangan xarajatlar smetasi, daro-
madlar va xarajatlar smetasi hamda shtat jadvallari budjet mablagʻlarini taqsimlovchi tomonidan roʻyxatdan 
oʻtkazilgandan soʻng hamda budjet mablagʻlarini taqsimlovchining jamlanma xarajatlar smetasi Iqtisodiyot va 
moliya vazirligida roʻyxatdan oʻtkazilgandan soʻng amalga kiritiladi. 

Budjet mablagʻlarini taqsimlovchilar smeta va shtat jadvallari roʻyxatdan oʻtkazilishi lozim boʻlgan oʻzlar-
ining moliyalashtiriluvchi budjet tashkilotlari va budjet mablagʻlari oluvchilarning hisobini yuritishlari shart.

Budjet mablagʻlarini taqsimlovchilar boʻysunuvidagi har bir budjet tashkiloti yoki budjet mablagʻlari olu-
vchilarning roʻyxatdan oʻtkazish muddatlarini belgilangan muddatda roʻyxatga olishni toʻliq yakunlashni va Iqti-
sodiyot va moliya vazirligi tomonidan moliya yilining 1 apreliga qadar belgilangan muddatda jamlanma xara-
jatlar smetasini topshirishni hisobga olgan holda belgilaydilar. 

Budjet tashkilotlari va budjet mablagʻlari oluvchilarning shtat jadvallarini roʻyxatdan oʻtkazishda budjet 
mablagʻlarini taqsimlovchi normativ-huquqiy hujjatlar bilan belgilangan shtat jadvallariga nisbatan ortiqcha 
shtat birliklarni qisqartirishi lozim. Aniqlangan kamchiliklar bartaraf etilganidan keyingina roʻyxatdan oʻtkazishni 
amalga oshirish lozim. 

Budjet tashkilotlari yoki budjetdan mablagʻ oluvchilarning xarajatlar smetasi, daromadlar va xarajatlar 
smetasi va shtat jadvallarini roʻyxatga olish, Nizomning 6-ilovasiga muvofiq shakldagi roʻyxatdan oʻtkazish kar-
tochkasini berish yoʻli bilan rasmiylashtiriladi. 

Roʻyxatdan oʻtkazilganligi toʻgʻrisidagi hujjatlar budjet mablagʻlarini taqsimlovchilarning rahbarlari yoki 
ularning oʻrinbosarlari va moliya-iqtisod boʻlinmasi boshliqlari tomonidan imzolanadi.

Xarajatlar smetasi, daromadlar va xarajatlar smetasi va shtat jadvallari roʻyxatga olinganligi shtamp bilan 
tasdiqlanadi va tasdiqlangandan keyin: 

– birinchi nusxasi tegishli budjet tashkiloti yoki budjet mablagʻlari oluvchiga qaytariladi; 

– ikkinchi nusxasi har bir budjet tashkiloti yoki budjet mablagʻlari oluvchilar uchun alohida papkalarda 
budjet mablagʻlarini taqsimlovchining tegishli moliya-iqtisod boʻlinmalarida saqlanadi;

– uchinchi nusxasi Oʻzbekiston Respublikasi Iqtisodiyot va moliya vazirligiga budjet mablagʻlarini taqsim-
lovchining jamlanma xarajatlar smetasi, jamlanma daromadlar va xarajatlar smetasi va shtat jadvallari bilan 
birgalikda taqdim qilinadi. 

Belgilangan tartibda tasdiqlangan budjet tashkilotlari va budjet mablagʻlari oluvchilarning xarajatlar smetasi, 
daromadlar va xarajatlar smetasi hamda shtat jadvallari, shuningdek, budjet mablagʻlarini taqsimlovchilarning 
jamlanma xarajatlar smetasi, jamlanma daromadlar va xarajatlar smetasi hamda jamlanma shtat jadvallari, ular 
moliya organlarida roʻyxatdan oʻtkazilganidan keyin amalga kiritiladi. 

Moliya organlari budjet mablagʻlarini taqsimlovchilar, budjet tashkilotlari va budjet mablagʻlari oluvchilari 
bilan birgalikda mazkur bandning birinchi xatboshisida koʻrsatilgan hujjatlarni har bir tashkilotni roʻyxatdan 
oʻtkazish muddatlarini budjet toʻgʻrisidagi qonun hujjatlari bilan belgilangan muddatda roʻyxatga olishni toʻliq 
yakunlashni hisobga olgan holda belgilaydilar.

Xulosa va takliflar
Xarajatlar smetalari va shtatlar jadvallari tasdiqlangandan keyin, davlat budjetidan mablagʻlar gʻaznachilik 

boʻlinmalari tarafidan, oʻrnatilgan tartibda budjet tashkilotlarining toʻlov topshiriqlari asosida toʻlab boriladi. 
Budjet mablagʻlaridan foydalanganliklari haqida budjet tashkilotlari oʻrnatilgan tartibda hisobot berib 

boradilar. Budjet tashkilotlari va budjetdan mablagʻ oluvchilar, budjet va budjetdan tashqari mablagʻlar ijrosi 
boʻyicha oylik, choraklik va yillik moliyaviy hisobotlarni tuzadilar va quyidagi muddatlarda topshiradilar: 

– yillik moliyaviy hisobotlar hisobot yilidan keyingi yilning 1 yanvar holatiga; 
– choraklik moliyaviy hisobotlar hisobot yilining 1 aprel, 1 iyul va 1 oktyabr holatiga; 
– oylik moliyaviy hisobotlar hisobot oyidan keyingi oyning birinchi sanasi holatiga tuziladi.
Bunda budjet tashkilotlari set, shtat va kontingentlar rejalarining bajarilishi toʻgʻrisidagi hisobotlarni  

Oʻzbekiston Respublikasi Iqtisodiyot va moliya vazirligi tomonidan tasdiqlangan shakllarga muvofiq tuzadi va 
topshiradi. Ular tomonidan topshiriladigan moliyaviy hisobotlar tarkibiga quyidagilar kiradi: 

– balans; 
– Xarajatlar smetasining ijrosi haqida hisobot; 
– debitorlik va kreditorlik qarzlari toʻgʻrisida ma’lumot; 
– budjet tashkilotini rivojlantirish jamgʻarmasi boʻyicha pul mablagʻlari harakati toʻgʻrisida hisobot. 
Barcha budjet tashkilotlari boshqa budjetdan tashqari mablagʻlar harakati boʻyicha hisobotlarini, joriy yilning 

moliyaviy natijalari toʻgʻrisida hisobotni va nomoliyaviy aktivlarning harakati toʻgʻrisida hisobotlarini oʻrnatilgan 
muddatlarda topshiradilar. 

Xarajatlar smetasiga koʻra xarajatlarni amalga oshirishni takomillashtirish maqsadida:
– xarajatlar smetasi shaklini, budjet loyihasini tayyorlash bilan bogʻliq budjet buyurtmasi shakliga mosligini 

ta’minlash lozim. Shunda berilgan buyurtma va tasdiqlangan xarajatlar smetasi orasidagi bogʻliqlik darajasi 
oshadi va budjet tashkilotlari faoliyatiga engillik kiritiladi; 

– ikkinchidan, yil davomida xarajatlar smetasiga kiritilayotgan har qanday oʻzgarishlar qat’iy ravishda faqat 
budjet tashkilotining rasmiy murojaati va/yoki rasmiy tasdiqlangan roziligiga asosan amalga oshirilishini ta’min-
lash lozim. Bu nafaqat budjet ijrosi shaffofligini, balki gʻazna organlari faoliyatini ham qulaylashtirishga xizmat 
qiladi. 

Shunday qilib, budjet tashkilotlari va budjetdan mablagʻ oluvchi muassasalarning xarajatlar smetasini tako-
millashtirish borasidagi amalga oshirilayotgan keng miqyosdagi islohotlar budjet mablagʻlaridan foydalanish-
ning shaffofligi, samaradorligi va tejamkorlikka erishishga qaratilgandir.

